
Uttale til offentleg ettersyn av kommuneplanens arealdel -Seljord 
kommune 

Vestfold og Telemark fylkeskommune syner til brev datert 03.03.2020 om offentleg ettersyn av 
kommuneplanens arealdel i Seljord kommune. Uttalefristen er satt til 01.05.2020. 

Planarbeidets hensikt og bakgrunn 
Føremålet med planarbeidet er å leggje til rette for ein arealbruk i Seljord kommune som både 
samsvarar med dagens trendar i samfunnet og som støtter opp under politiske ønske om utvikling i 
Seljord. I tillegg skal arealdelen leggje til rette for ein trygg og berekraftig arealbruk, mellom anna 
med tanke på tilpassing til klimaendringar og sikring av sårbart naturmangfald. Kommunedelplan 
for Seljord sentrum er ikkje tatt med i dette arbeidet. 

Det er føreslått å ta inn eitt nytt bustadområde (Prestegardslia), totalt 220 daa, to nye område til 
fritidsbustad (Åsdalen i Svartdal og Kvambekk), totalt 294 daa, eitt nytt område for LNF spreidd 
fritidsbustad/bustad (Haugan), totalt 609 daa, eitt nytt område for LNF spreidd bustad/næring 
(Sundbøgrendi), totalt 223 daa , eit nytt område for massedeponi (Skoritippen).  

Det er sett nye kvoter for LNF spreidd hytte (Totalt opna for 75 fritidsbustader, fordelt på 12 
område) og nye kvoter til LNF spreidd bustad (Totalt opna for 71 bustader og 17 nye næringsbygg 
fordelt på 16 område) .  

To område for fritidsbustad er tatt heilt ut, og fleire er redusert (totalt redusert areal 3856 daa) og 
omgjort område for fritidsbustad til LNF spreidd fritidsbustad (totalt 1511 daa). 

Telemark fylkeskommune har tidlegare uttalt seg til varselet om oppstart av planarbeid, jf vårt brev 
av 20.11.2018.  

Saka blei den 07.11.2019 diskutert i Regionalt planforum. Da ble særleg forslag om nytt 
bustadområde i Prestegardslia diskutert.  

Fylkeskommunen sine roller og ansvar 

Vestfold og Telemark fylkeskommune har mottatt planforslaget til uttale i medhald av plan- og 
bygningslovens § 5-2. Fylkeskommunen skal bidra til at nasjonale og regionale føringar blir følgt 
opp i alt planarbeid. Vi har ei rolle som regional utviklingsaktør, planmyndigheit og som planfagleg 
rettleiar. Fylkeskommunen har eit overordna ansvar for kulturminnevernet i fylket og er 
myndigheit for freda kulturminner. Som vegeigar uttaler vi oss til vegfaglege emne og 
trafikksikkerheit. 

Fylkeskommunen sin uttale blir gjeven med grunnlag i mål, prinsipp og tilrådingar, slik dei er 
nedfelt i overordna nasjonale og regionale styringsdokument. 

Fylkeskommunen sin vurdering 
Vestfold og Telemark fylkeskommune sin uttale til saka inneheld to dokument som utgjer vår 
endelege uttale. Der det eine er saksframstilling og vedtak frå Hovudutvalet for klima, areal og 
plan, og denne uttala. Vi vil i punkta nedanfor kommentere på dei delane av planforslaget som 
gjeld våre ansvarsområde:  

Regionale planer 
Tettstad- og sentrumsavgrensing  
Regional plan for samordna areal og transport for Telemark  (ATP Telemark) oppmodar 
kommunane om å definere tettstadgrenser og sentrumssoner i arealdelane sine. Seljord har 
definert ein tettstadsgrense, og det er i Seljord sentrum. Det er ikkje definert andre 
tettstadsgrenser, men i Flatdal er det definert ein sentrumssone. Mål i ATP-Telemark seier at 70% 
av nye bustadområde skal ligge innanfor ei tettstadgrense, medan dei siste 30% av nye bustader 
kan lokaliserast i resten av kommunen. I dagens arealplanar i Seljord tilsvarar potensialet for nye 
bustader utanfor tettstadavgrensinga 53%.   

Arealbruken i Seljord sentrum er styrt av «Kommunedelplan for Seljord sentrum» (2017), som ikkje 
er under revidering no. I kommuneplanen som no ligg på høyring har det difor ikkje vore noko 
handlingsrom til å auke bustadområda i sentrum.  Utviklinga i Seljord dei seinare åra viser at dei 
fleste buset seg i tilknyting til Seljord sentrum. Kommunen meiner at det er høgt sannsyn for at dei 
regionale og kommunale måla om auka fortetting i Seljord sentrum blir nådd, sjølv om arealbruken 
i kommuneplanen opnar for ein del spreidd bustadbygging. 

I kommuneplanen er det sett av eitt nytt område til bustadareal;  Prestegardslia B_F1  (gbnr 1/57) 
som ligg tett på Seljord sentrum. Området ligg utanfor Kommunedelplan for Seljord sentrum, og er 
utanfor den definerte tettstadsgrensa. Kommunen meiner likevel at område er så tett på Seljord 
sentrum at det vil byggje opp under sentrumsutviklinga.  



 

 

Postadresse: 
Postboks 2844 
3702 Skien 

Besøksadresse: 
Fylkesbakken 10, Skien 
Svend Foynsgate 9, Tønsberg   
 

Sentralbord: 
35 91 70 00 
post@vtfk.no 

Org. no.: 
821 227 062 

vtfk.no 

3 

Det er i teorien sykkelavstand til skule og sentrum, men terreng og eksisterande vegar gjer det 
utfordrande å få til gode og trygge løysingar for gåande og syklande.  Daglege turar blir truleg 
bilbasert. Det er satt krav om at det i reguleringsplanen må utgreiast g/s-løysingar for å redusere 
biltrafikk som følgje av føremålsendringa. Vi forutset at reguleringsplanen legg til rette for god 
kopling til sentrum og tilrettelegging for mjuke trafikantar.  

I gjeldande kommuneplan ligg området i LNF føremål, og består av utmark. Område er på 220 daa. 
Tiltaket vil gjere inngrep i eit urørt landskapsrom, og kan påverke det verna miljøet rundt 
kyrkja/prestegarden. Det er viktig at reguleringsplanen løyser desse problemstillingane.  

Planomtalen syner at det er nok bustadareal i kommunen for gjeldande periode. Det synast difor 
ikkje som om det er behov for å ta dette område inn i planen nå. 

 
Spreidd bustadbygging 
Kommunen ønsker å vidareføra det spreidde utbyggingsmønsteret som har lege til grunn i 
tidlegare kommuneplanar. Dette er gjort ved å leggje til rette for LNF spreidd bustadbygging i dei 
eksisterande grendene.   

Kommunens har satt gode  dokumentasjonskrav i føresegn  §2.4.2 «Generelle føresegner for LNFR 
med spreidd bygging» knytt til frådeling eller bygging.  Kommunen jobbar godt med å styre spreidd 
bustad slik at dette kan byggje opp under grender og lokalsentra. 

Planen opnar opp for at det kan byggast 71 bustader innanfor 12 område avsett til LNF spreidd 
bustadbygging . Det kan også byggast 17 næringsbygg innanfor 16 område. Planomtala visar vidare 
at det ikkje er bygd mange bustader dei siste åra, og det ble berre bygd 17 bustader i førre periode. 
Det kan difor synes som om planen legg opp til litt for mange bustader i LNF område.  

Som kommunen sjølv skriv er det venta fleire eldre i Seljord dei neste åra, og samfunnsdelen visar 
at det er viktig å leggje nye bustader i tilknyting til offentlege og private tenestetilbod. Ved å opne 
for så mange bustader over heile kommunen kan det bli vanskeleg å styra kor utbygginga vil kome. 

Fritidsbustader 
Arbeidet med avklaring av arealbruken for fritidsbustader har lagt til grunn arealstrategiane i 
planprogrammet. Der står det mellom anna at område for fritidsbustad skal i størst mogleg grad 
utnytte eksisterande infrastruktur og organiserast i felt.  

Fortetting i eksisterande fritidsbusetnadsområde gir grunnlag for samla infrastruktur og vern av 
ikring liggande natur- og kulturlandskap. Strandområde, sone langs vassdrag, stølsmiljø og 
særprega landskap er gjerne attraktive for fritidsbusetnad, men det skal berre ei feilplassert hytte 
til for å pulverisere kvalitetar, privatisere stranda og stanse utvikling for neste generasjon med 
høve på tilgang til det som er attraktivt og tolegrenser. Områda over tregrensa er fellesgode for 
nærturane og opplevinga av å vere i fjellet. Dersom Seljord skal selje naturbaserte aktivitetar og 
fritidsbustader, er det vel så viktig å leggje til rette for friluftslivet for alle, spesielt i nærområdet, 

som å privatisere for nokre fritidsbustadene. Av den grunn tilrår vi streng plangrense mot 
snaufjellet og høgdedraga i det nære landskapsrommet.  

Det er lagt inn to nye hyttebustader i planen; Åsdalen og Kvambekk. Av desse har fylkeskommunen 
nokre merknader til Kvambekk. 

Kvambekk BFRF5 ligger på grensa til Vinje kommune, vest for eit allereie regulert fritidsbustadfelt. 
Område er 253 daa. I gjeldande kommuneplan er område avsett til LNF føremål.  

Kommunen meiner at ei utbygging av området vil fungere som ei utviding av det eksisterande 
hyttefeltet på Kvambekk, i samsvar med arealstrategiane til Seljord kommune.  Kommunen vil sette 
krav om at ein reguleringsplan må sikre omsynet til naturmangfald, sti og skiløyper og unngå 
bygging i aktsemdsområde. Kommunen seier sjølv at det ikkje bør byggast på toppane, og at dette 
vil bli sikra i reguleringsføresegna.   

Fylkeskommunen forstår kommunens ønske om leggje til rette for fritidsbustader. 
Fylkeskommunen ser også at kommunen ønskjer å ta vare på landskapet ved å sette krav om 
reguleringsplan. Vi ser videre at nesten heile område BFRF5 ligg over tregrensa, og ein utbygging 
her vil føre til eit stort inngrep i landskapsrommet. Ein utbygging vil kunne ha negativ innverknad 
for turområdet.  

Område er i dag utmark, men grensar mot beiteområde. Det er registrert ein tursti mot 
Mjøltenuten som er eit turmål, og ein utbygging vil kunne ha negativ innverknad for turområdet. 

Arealbruksendringa og auka bilkøyring i samband med hyttebygging ville føre til ei auke i 
klimagassutslepp.  

Ein nasjonal praksis har vore at ein ikkje skal bygge i sårbart terreng som gjev silhuett, 
dominerande fjernverknad eller representerer nye inngrep over tregrensa i fjellet. I Nasjonale 
forventningar for 2019–2023 (vedteken ved kongeleg resolusjon 14. mai 2019) blir 
fylkeskommunane og kommunane i planlegginga bedne om å identifisere og vise omsyn til viktig 
naturmangfald, friluftsområde, overordna grønstruktur, kulturhistoriske verdiar, kulturmiljø og 
landskap.   

Fortetting av eksisterande fritidsbustadområde betyr mindre press på natur- og friluftsområda. 
Regjeringa legg vekt på at utbygginga skal skje på ein måte som sikrar kvalitet i områda. Av omsyn 
til friluftsliv, landskap og naturmangfald er det viktig å unngå etablering av nye 
fritidsbustadområder over skoggrensa.   

Samanhengande grønstruktur og god landskaps- og terrengtilpassing av infrastruktur og busetnad 
er viktig. Det er også viktig å bevare større, samanhengande område utan fritidsbustader i 
fjellområde med stort press på areala. Det er viktig å fastsette langsiktige utbyggingsgrenser mot 
snaufjell og andre viktige landbruks-, natur-, frilufts- og reindriftsområde.  

Figur 1 Kart over plangrensen til Kvambekk 

 

Barn- og unge 
Målet bak dei rikspolitiske retningslinene for barn og planlegginga (RPR for BU) er å gi kommunen 
eit betre grunnlag for å ta vare på interessene til barn og unge i planlegginga. Fylkeskommunen har 
erfaring med at gode avgjerder i kommuneplanen gir føreseielegheit for utbyggar og eit forenkla 
avgjerdsgrunnlag for kommunane i handsaming av etterfølgande plan- og byggesaker.  

Det kjem fram av planforslaget at kravet til etablering av leikeplass trer inn frå 5. bustad, at 
leikeplassen skal vera på minimum 50 m2 og ligga maksimalt 300 meter frå bustadene. 
Fylkeskommunen roser kommunen for å ha inntatt avgjerder der intensjonen er å ta vare på 
interessene til barn og unge i planlegginga. Fylkeskommunen har derimot nokre innvendingar til 
innhaldet i avgjerdene.  

Leikeplassen i nær tilknyting til bustadområda er først og fremst tiltenkt dei minste barna. 
Fylkeskommunen har erfaring med at avstandskravet på 300 meter er alt for langt frå bustadene til 
å kunna ta vare på behovet til dei minste barna, og foreslår at avstandskravet blir redusert kraftig.  

Fylkeskommunen tilrår at det blir sett avgjerder til kvalitetskrav for utforminga av leikeareala. 
Leikeareala burde innehalda leikeapparat, sittemuligheter, naturgitte element og naturleg terreng 

eller grøntareal. Arealkravet på 50 m2 burde òg aukast noko. Fylkeskommunen tilrår at det 
innearbeid avgjerder om auka kvalitets- og avstandskrav i takt med auka bustadutbygging. Ved 
utbygging av større bustadområde burde det setjast krav til leikeplass for dei større barna, der det 
mellom anna blir lagt til rette for ballspel ol.  

Etter forståinga frå fylkeskommunen er det ikkje høve til å rekna leikeareal som del av kravet 
bustadene har til uteopphaldsareal. Leikeplass og noko av bustadenes uteopphaldsareal kan gjerne 
kombinerast på eit fellesområde, men ikkje på private eigedommar då det lett kan privatiserast. 
Fylkeskommunen tilrår at det blir sett fokus på utarbeiding av gode leike- og uteopphaldsarealer, 
då dette er med på å skapa dei gode og populære bustadmiljøa. Ein kan vera kreativ i utarbeidinga 
av leikeplassen, og laga område som eignar seg like mykje for barn som vaksne.  

Fylkeskommunen har erfaring med at leikeplassar ofte blir plassert på restarealet til planområdet, 
og at det ikkje bidrar til anna enn å tilfredsstilla kravet til storleik i kommuneplanen. 
Fylkeskommunen tilrår difor at det blir innarbeidd avgjerder om at leikearealet blir plassert der det 
er mest formålstenleg, og at dette blir gjort greie for i planskildringa.   

RPR for BU pkt. 5d har avgjerder om plikta til å skaffa fullverdig erstatningsareal for omdisponering 
av område som er eigna til- eller i bruk av barn og unge. Fylkeskommunen tilrår at dette blir 
innarbeidd som et føresegn i kommuneplanen. Til vurderinga av verdien av området for barn og 
unge blir tilrådd registrering av barnetråkk, mellom dei stiar, snarvegar og bruken av leik og 
aktivitetar på området. 

Jordvern  
I statlege føringar i planomtala (pkt. 3.1) er ikkje nasjonalt jordvernsmål innarbeidd. Sjølv om ikkje 
jordvern er ei stor utfordring i Seljord, blir det tilrådd likevel å ta det med når det blir vist til 
statlege føringar. Det vil då vera med å forankra pkt. 2.4 i  føresegn og retningslinjer. Generelt i 
føresegn og retningslinjer blir det viste fleire stader til dyrka mark og jordbruksjord. Jordlovas §§9 
og 12 bruker både dyrka- og dyrkbar mark. Det blir tilrådd at dokumentet blir gjennomgått og der 
det står dyrka mark, jordbruksjord eller likna, blir endra ordlyd til «dyrka- og dyrkbar mark» 

Ved utbygging av  fritidsbustader og liknande i utmark påpekast det utfordringar i forhold til 
beiting. Det bør komme tydeleg frem i retningslinjene at utmarksbeite skal utreies i planer det det 
er aktuelt. 

Vannressursforvaltning  
Det kjem ikkje klårt fram at vassmiljø er utgreidd som eit særskild tema i konsekvensutgreiinga og 
ROS-analysen. Det bør derfor leggjast føringar for at alle inngrep og/eller planar som kan påverke 
vassførekomstar skal vurderast mot miljøtilstand og de miljømål som er satt for vassførekomsten. 
Vidare bør det leggast føringar for at  §12 i vassforskrifta blir vurdert der nye inngrep kan føre til at 
miljøtilstanden blir endra eller at miljømåla ikkje nås.  

Vi viser til vassforskrifta (https://lovdata.no/dokument/SF/forskrift/2006-12-15-1446 ), og til den 
regionale vassforvaltningsplanen med tilhøyrande tiltaksprogram (sjå Regional plan for 
vannforvaltning i vannregion Vest-Viken for planperioden 2016-2021), som skal leggjast til grunn 
ved planlegging og sakshandsaming i kommunen jamfør vannforskriften § 29. Planen er eit 
oversiktsdokument på regionalt nivå over korleis ein ønskjer å forvalte vassmiljøet og 
vassressursane i vassregionen i eit langsiktig perspektiv. Planen fastset miljømål for elvar, bekkar, 
innsjøar, grunnvatn og kystvatn. Vi vil opplyse om at det er satt i gang rullering av 
vassforvaltningsplanane for perioden 2022 – 2027. Rulleringa kan medføre at det kan bli endringar 
i miljømål for nokre av vassførekomstane. 

Samferdsel 
Krysset der vegen Kvambekkheii tek av frå fylkesvegen må forbetrast slik at det får både lineføring 
og fri sikt i tråd med gjeldande handbøker. Det må i føresegnene setjast rekkefølgekrav til ferdig 
opparbeiding av krysset. Krysset må vere ferdig opparbeida når første igangsetjingsløyve for bygge- 
og anleggstiltak knytta til dei nye byggeområda gis. 

Krysset der Haugerudvegen tek av frå gamle E134 må forbetrast slik at det får både lineføring og fri 
sikt i tråd med gjeldande handbøker. Det må i føresegnene setjast rekkefølgekrav til ferdig 
opparbeiding av krysset. Krysset må vere ferdig opparbeida når første igangsetjingsløyve for ny 
hytte innanfor området LSF_F1 gis. 

Krysset Sudbøvegen/fylkesvegen i Åmotsdal tener eksisterande og nye hyttefelt som alt er regulert. 
Krysset manglar tilstrekkeleg fri sikt. Kommunen bør ta omsyn til det i vidare planlegging. Det same 
er situasjonen når det gjeld atkomst til hytteområdet BFRF7. 

Dei nye områda for råstoffutvinning (BRUF) som treng ny eller utvida bruk av eksisterande atkomst 
frå fylkesveg må ha atkomst godkjent av Vestfold og Telemark fylkeskommune før 
igangsetjingsløyve. Krav om dette må framkomme i kommuneplanens føresegner. 

Alle energi – område innanfor arealkategorien BABF, dvs. framtidige andre typar bygningar og 
anlegg, må tilfredsstille gjeldande handbøker når det gjeld utforming av atkomst. Dette gjeld energi 
– områda som er avhengig av tilknyting til fylkesveg. Atkomst må vere godkjent av Vestfold og 
Telemark fylkeskommune før igangsetjingsløyve. Krav om dette må framkomme i 
kommuneplanens føresegner. 

Kravet i føresegnene om rekkefølgjekrav bør endrast slik at kravet til tilkomstar som tilknytting til 
gang-/sykkelvegar og kollektivtransport ikkje kategorisk vert knytta til ferdigattest. Kravet bør 
knyttast til igangsetjingsløyve, eventuelt vurderast kvar for seg i samband med 
reguleringsplanarbeid. Krav til avkøyringsløyve frå Fylkeskommunen og tiltak for mjuke trafikantar 
bør også tas inn i føresegnene om rekkefølgjekrav og knyttast til igangsetjingsløyve. Krav til at 
nødvendige tiltak mot trafikkstøy skal vere på plass, og bør takast inn og knyttast til ferdigattest. 

https://lovdata.no/dokument/SF/forskrift/2006-12-15-1446
http://www.vannportalen.no/link/d3de2223e36f41f1bbd7a7e8570119d2.aspx?id=44222
http://www.vannportalen.no/link/d3de2223e36f41f1bbd7a7e8570119d2.aspx?id=44222

Forutsetninga for at det kan etablerast spreidd utbygging innanfor LS_F1 må vere at ein ikkje 
etablerar nye atkomstar frå gamle E134. Atkomstar for ny spreidd utbygging må vere i tråd med 
gjeldande handbøker. Det bes om at dette tas inn i føresegnene. 

Byggegrenser må fastsetjast langs alle fylkesvegstrekningane i kommunen og tas inn i 
kommuneplanen. Vegdirektoratet kom i 2015 med henstilling om at handtering av byggegrenser til 
fylkesveg og riksveg, samt føresegner knytta til avkøyrslar, skulle inn i kommuneplanens 
føresegner. Dette fordi plan- og bygningslova er sektorovergripande og skal leggje premissar for all 
arealutnytting.  Fylkeskommunen er i gang med å sjå til at dette vert gjort i kvar kommune. Seljord 
kommune bes om å ta initiativ til å få utarbeida ein oversikt/liste med forslag til byggegrenser, med 
eit minimum på 15 meter frå senterlina til fylkesveg, for dei ulike fylkesvegstrekningane inkludert 
gamle E134. Denne oversikta må tas inn i føresegnene. Fylkeskommunen må godkjenne 
byggegrensene før planen vedtas. 

Klima og energi 
Regjeringa forventar at fylkeskommunane og kommunane vektlegg arbeidet med å redusere 
utslepp av klimagassar. Dette er dokumentert i Nasjonale forventningar til regional og kommunal 
planlegging 2019-2023, som blei vedteke ved kongeleg resolusjon 14. mai 2019. 

Vidare er kommunens rolle i klimasamanheng også omtala i kunnskapsgrunnlaget Klimakur 2030 -
tiltak og verkemidlar mot 2030 som no er ute på høyring frå Klima- og miljødepartementet (frist for 
innspel er 30. april 2020). I denne rapporten er to av dei vektlagde verkemidla kommunane har for 
reduksjon av klimagassutslepp: 

• bruke arealplanlegging som et verkemiddel for at tiltak kan gjennomførast og få effekt 

• klarere krav til rapportering og systematisk integrering av klimahensyn i kommunens 
beslutningssystemer 

 
Klimagassutslepp av endra arealbruk er vurdert og omtalt i planomtala, men det er ikkje oppgitt 
kvantifisert mengde utslepp i CO2-ekvivalentar (CO2e) for kvart av dei planlagde innspelsområda. 
Det vert oppgitt at endringa frå skog med høg bonitet til bustadføremål vil føre til ei auke av CO2-
utslepp på opptil 9000 tonn CO2e etter 20 år. Utsleppstal for og fritidsbustadene er LNF spreidd er 
ikkje presentert, pga. mangel på utsleppsfaktorar for «annen utmark» og/eller usikkerheit i 
lokalisering og områdestorleik. Overgang frå skog til utbygd areal vil gje dei største utslippene, men 
utbygging av anna utmark kan også gje betydelege klimagassutslepp, og dette bør takast med i 
vurderinga. 

Det er ikkje omtalt korleis storleiken på klimagassutslepp av endra arealbruk vil takast omsyn til, 
utover at utsleppa eventuelt kan kompenserast ved å pålegge bruk av fornybare energiformer for 
kvart nybygg. Dette bør spesifiserast, og eit arealregnskap bør ligge til grunn for behovet for 
fornybar energi. Det vert anbefalt at storleiken på forventa netto klimagassutslepp vert vektlagt i 
vurderinga av kva for omdisponeringar som skal prioriterast. For å ivareta framtidige moglegheiter 



 

 

Postadresse: 
Postboks 2844 
3702 Skien 

Besøksadresse: 
Fylkesbakken 10, Skien 
Svend Foynsgate 9, Tønsberg   
 

Sentralbord: 
35 91 70 00 
post@vtfk.no 

Org. no.: 
821 227 062 

vtfk.no 

9 

for framleis opptak av CO2 i biomasse og jord, er det viktig å unngå nedbygging av produktive areal 
generelt. 

Idrett- og friluftsliv  
Det er synleggjort 5 omsynssoner for friluftsliv i plankartet til kommunen, men det blir likevel sakna 
eit temakart over friluftsliv som dekker heile kommunen. Seljord kommune har i det gjeldande 
handlingsprogrammet sitt vedtatt at dei skal kartlegga friluftslivsområda sine, iht rettleier frå 
Miljødirektoratet. Dette arbeidet går føre seg i fleire andre kommunar i Vestfold og Telemark no, 
og fylkeskommunen tilrår at dette arbeidet blir òg sett i gang i Seljord. Fylkeskommunen har sett 
inn ekstra ressursar på dette arbeidet no, og kan hjelpa til med ei effektiv gjennomføring av denne 
prosessen. Eit slikt temakart for friluftsliv burde òg innehalda kommunens merka stiar og lysløyper. 

Det anbefalast at kommunen utarbeider eit temakart for friluftsliv som gjeld for heile kommunen. 
Fylkeskommunen kan hjelpe i dette arbeidet hvis kommunen ønsker det. 
 

Kulturarv  
Seljord har mange vakre kulturminne; historiske stader som gir bebuarar stadstilhøyrsel og 
tilreisande gode opplevingar. Ei rekke kulturminne og ikkje minst heile kulturmiljø og 
kulturlandskap har ikkje eit juridisk vern, og kommuneplanen sin arealdel kan vera ein måte å sikra 
heilskaplege og gode grep som kan verna Seljords særpreg for framtida. 

Forhold som gjelder heile planen 
Det er forventa at det finst ikkje-kjende automatisk freda kulturminne innanfor områda som vert 
dekt av kommuneplanen, sidan store område ikkje er systematisk registrert. Vestfold og Telemark 
fylkeskommune har av denne grunnen ikkje grunnlagsmateriale for å kunna vurdera i kva grad 
arealdisponeringa vil komma i konflikt med automatisk freda kulturminne. 

Med bakgrunn i dette må vi derfor presisera at vi ved uttala vår ikkje fullt ut kan a stilling til  
arealbruken i kommuneplanen, jf. lov om kulturminner § 8 første og fjerde ledd. 

Dette inneber at kommuneplanen sin arealdel ikkje har ein direkte rettsverknad for automatisk 
freda kulturminne. Dette kan særleg få konsekvensar for område som vert lagt ut til byggeområder 
og for tiltak utan krav om reguleringsplan, til dømes i LNF-område med spreidd utbygging. 
Arealbruken vil først kunne bli avklara når reguleringsplanar og søknader om tiltak vert sendt til 
fylkeskommunen som sektorstyresmakt for kulturminnevern (jf. kulturminnelova § 9).  

Med sin rike kulturarv ville Seljord kommune ha god nytte av å få utarbeidd oversikter over kva 
som finst av kulturminne, kulturmiljø og kulturlandskap, og forankre dette i en kulturminneplan. 
Dette ville gi kommunen eit godt arbeidsverktøy både i dagleg sakshandsaming, men også i 
handsaming av planar; deriblant kommuneplanar fordi ein då har tilstrekkeleg oversikt over kvar 
dei verdifulle kulturminne ligg. Fylkesrådmannen vil peike på at det er kommunen som er 
kulturminnemynde for kulturminne frå etter 1537, mens fylkeskommunen har mynde for freda 
bygningar og bygningsmiljø. 

Konkret om enkelte område  

B_F1 - Prestegardslia  
Det vart halde planforsum for kommuneplanen 7.11.2019. Her gjorde kulturminnevernet merksam 
på at det med grunnlag i nasjonale kulturminneverdiar ville vera grunnlag for å vurdera å fremma 
motsegn til bustadfeltet B_F1 i Prestegardslia, om dette vart tatt med i planen. Då planen vart lagt 
ut til offentleg ettersyn var bustadfeltet innarbeidd.  

Seljord kommune la i 2011 det same bustadfeltet ut i kommunedelplanen for Seljord sentrum. 
Både Riksantikvaren og Telemark fylkeskommune reiste da motsegn til bustadfeltet. Det vart trekt 
frå planen.   

Fylkesrådmannen tilrår at det vert fremma motsegn til arealformål B_F1 i kommuneplanen. Dette 
dokumentet ligg som vedlegg til den politisk saka som skal handsamast i hovudutval for klima, areal 
og plan 23.4.2020.  

Kulturarv skulle gjerne hatt høve til å ha ein dialog med kommunen om bustadfeltet i 
høyringsperioden, om kva for føresegner vi meiner at må på plass i kommuneplanen for å sikra dei 
nasjonale kulturminneverdiane i området. Som ei følgje av interne fristar i fylkeskommunen har 
dette dessverre ikkje vore mogleg, noko vi beklagar.   

I konsekvensutgreiinga har det nye bustadområdet Prestegardslia fått middels negativ konsekvens. 
Kyrkjestaden i Seljord er automatisk freda, og har nasjonal verdi. Prestegarden i Seljord består av 
tre freda bygningar og tunet med hagen er òg eit kulturminne med nasjonal verdi. Kulturminna skal 
følgjeleg bli gitt høg verdi i konsekvensutgreiinga. Kulturminna har fått for låg verdi i 
konsekvensutgreiinga og dermed blir òg konsekvensen for låg. Ei oppjustering av verdien av 
kulturminna gi ein samla negativ, altså raud, konsekvens.   

Kulturarv ønsker samarbeid og dialog med kommunen når det gjeld eit nytt bustadfelt i 
Prestegardslia. Fylkesrådmann ber kommunen ta kontakt slik at vi saman kan vurdera saka og finna 
løysingar tar vare på både ønska frå kommunen om bustadutbygging og omsynet til kulturminna i 
området. Det er viktig at dette blir gjort tidleg, før ein har gått i gang med vidare planlegging, 
irekna arbeidet med ein landskapsanalyse.  

BAB_F1 – Sandsetvatnet 
Som tidlegare opplyst ligg det eit automatisk freda kulturminne (id 155368) under vatn like utanfor 
dammen ved Sandsetvatn. Ut frå oversendt kartmateriale er det vanskeleg å vurdera om 
kulturminnet blir liggande innanfor ny arealdisponering BAB_F1, eller på utsida av denne. Viss det 
første er tilfellet ber vi om at kulturminnet blir framstilt i plankartet som omsynssone d (sosikode 
H730_#), med tilhøyrande tekst i føresegnene. 

Omsynssoner  
Svartdal og Hjartdal er eit av Noreg sine utvalde kulturlandskap i jordbruket, og har høge kultur- og 
naturverdiar. Området er lagt som omsynssone C på kommuneplankartet og har eigne 
retningsliner. Dette er positivt, og fylkesrådmann må gje ros for gode retningsliner. 

I kommuneplanen sin arealdel er det berre mogeleg å utarbeide retningsliner til omsynsonene; 
ikkje føresegner. Dersom kommunen ynskjer eit juridisk vern av området kan dei leggje det viktige 
kulturlandskapet som føresegnsområde med tilhøyrande føresegn og desse vil då vere juridisk 
bindande; det vil seie at dei kan nyttast som heimel for avslag i byggesaker. Kulturarv kan utarbeide 
dette saman med kommunen og vi ber dykk difor å  ta kontakt dersom dette er ynskjeleg. 

Føresegn 

Om automatisk freda kulturminne 
For å sikra omsynet til automatisk freda kulturminne, og sikra gode og føreseielege søknads- og 
planprosessar, ber vi om at følgjande tekst blir innarbeidde i dei generelle føresegnene til planen: 

Ved planlegging av tiltak må det takast kontakt med regional kulturminneforvaltninga i 
Vestfold og Telemark fylkeskommune for å avklara om tiltak vil verka inn på automatisk 
freda kulturminne, jf. lov om kulturminner § 9.  

Under § 2.4.2 a) kulepunkt 6 i føresegnene, ber vi om at teksten vert oppdatert til: 

Ikkje kjem i konflikt med dyrka mark, viktige beiteområde, automatisk freda kulturminne, 
freda kulturminne eller kulturmiljø, viktige område for biologisk mangfald eller viktige 
friluftsområde. 

Under § 3.2.2 ber vi om at teksten vert endra til: 

Åmotsdal kyrkjestad (H730_1) og Flatdal kyrkjestad (H730_2) er automatisk freda i 
medhald av lov om kulturminner (LOV-1978-06-09-50). Området innanfor omsynssonene 
forvaltast av regional kulturminneforvalting etter føresegnene til kulturminnelova. 

Innanfor mellomalderkyrkjegardane er gravlegging berre tillate i gravfelt som har vore i 
kontinuerleg bruk etter 1945. Gravfelt som ikkje har vore i bruk etter 1945 skal ikkje nyttast 
til gravlegging. 

Alle inngrep i grunnen eller andre tiltak som kan verke inn på dei automatisk freda kulturminna er 
ikkje tillate med mindre det ligg føre dispensasjon frå kulturminnelova. 

Vi viser til informasjon over om id155368 ved Sandsetvatn, og ber om at kulturminnet blir 
innarbeidd under § 3.2.2 som H730_3, om det er slik at det ligg innanfor arealdisponeringa 
BAB_F1. 

Om nyare tids kulturminne, kulturlandskap og estetikk 
For å sikre kommunen sine viktige kulturlandskap kan estetikkføresegnene ha føringar som sikrar 
desse verdiane. Ved å utvide dei generelle føresegnene for landskap og estetikk til å også omfatte 
kulturlandskap, får ein heimel til å styre utviklinga i større grad. Til dømes kan følgjande ordlyd 
føyast til: 

Ved planlegging, utbygging og gjennomføring av tiltak skal nye bygningar og anlegg, og endringar 
av eksisterande, utformast i samspel med karakteren til omgjevnadane, naturgitte forhold, 
kulturlandskapet og byggeskikken på staden. Busetnaden skal underordne seg det topografiske 
særpreget til området. 

Det bør innarbeidast ei føresegn, alternativt ei retningsline, som gjev kommunen moglegheit til å 
krevje naudsynt dokumentasjon av kva for verknad ulike tiltak vil få, blant anna for område med 
kulturminne. Forslag til ordlyd er henta frå Forslag til utfyllende bestemmelser til ny kommuneplan 
for Tønsberg kommune, punkt 1.16.2: 

§1.10 Landskap, estetikk og miljø (pbl. § 11-9 nr. 6) 

I plan- og byggesaker kan det kreves en estetisk redegjørelse inklusive terrengsnitt og 
koteangivelser. Dette bør gjøres for tiltak i: 

· Områder med bratt terreng 

· Sårbare områder som for eksempel områder med nærhet til verneverdige kulturminner og 
områder hvor landskapshensyn er av stor viktighet. 

· Områder som er markert som hensynsone for bevaring av landskap og kulturmiljø. 

· Områder der planlagte bygninger kan komme til å stå frem som landemerke, eller gi 
markante fjernvirkninger. 

I oversendte planforslag er § 1.11 kulturminne og kulturmiljø er ein generell føresegn om 
kulturminne og kulturmiljø med følgjande ordlyd: 

§1.11 Kulturminne og kulturmiljø (pbl. § 11-9 nr. 7) 

a) Alle tiltak på freda bygg utover vanleg vedlikehald, krev dispensasjon frå 

kulturminnelova. 

b) Om det viser seg at verneverdige eller freda kulturminne blir råka av aktuelle tiltak, 

skal regional kulturminneforvalting uttale seg. 

c) Bygningar som kommunen vurderer som verneverdige skal bevarast, bortsett frå ved 

totalskade. I samband med oppussing eller fasadeendring av bygningar som i seg 

sjølv, eller som del av eit miljø, har arkitektonisk eller annan kulturell verdi, kan 

kommunen krevje at det blir teke særlege omsyn. Påbygging og tilbygg er lov så 

lenge det ikkje reduserer bygningens verneverdi. 

Til denne føresegna har fylkesrådmann følgjande merknader: punkt a og b kan sløyfast. Dersom 
kommunen ynskjer punkt b) må det framkomme at kulturminneforvaltninga skal uttale seg til sakar 
som gjeld riving eller vesentleg endring av byggverk oppført før 1850, jamfør kulturminnelova § 25. 
Når det gjeld punkt c) er det ynskjeleg med ein heimel som kan sikre verneverdige bygningar, men 
det visar seg at kommuneplanen sin § 11-9 nr. 7 ikkje kan nyttast som ein generell heimel til dette 
etter at lovforståelsen har blitt presisert. For å sikre verneverdige bygningar i kommuneplan må 
kommunen utarbeide oversikt over kor desse ligg (temakart eller kulturminneplan) og nemne 
desse spesielt i den generelle føresegna, eller leggje områder med verneverdige bygningar og 

andre kulturminne som føresegnsområde §4.1.3 omsynssone bevaring kulturmiljø (H570). 
Retningslina er god og omfattar dei forholda som er viktige for å bevare eit historisk landskap. 
Kommunen bør vurdere å leggje inn at “verneverdige bygningar skal takast vare på og ikkje rivast”. 
Dette ligg for så vidt i punkt f), men må skrivast eksplisitt for å vere ein tydeleg retningsline. I tillegg 
råder vi kommunen å setje dei tre fyste punkta som informasjon under overskrifta og å la dei 
retningslinene som er felles for dei tre områda ha bokstavpunkt. Dette vil gjere det tydelegare at 

retningsline d) til f) er felles for alle områdane.  

For område med spreidd bustadbygging og fritidsbustader er det ikkje mogleg å vurdera tiltaka i 
forhold til kulturminne frå nyare tid, då det er svært usikkert kvar og korleis tiltaka vil komma. 
Kommunen har likevel fanga dette opp i den generelle føresegna si. 

Landskap 
Både for landskap i og utanfor tettstadene er det viktig å styrke stadkarakteren. Heilskaplege 
område og tydeleg struktur gir fleire fortrinn, både for natur, dyrka mark, økonomi og folk, som 
saman med stadidentitet og kulturarv kan skape eksistens- og/eller vekstkraft for særprega sentra i 
kommunen.  Både bustader og fritidsbustader bør styrke stadkarakter og kommunen bør unngå å 
teke hol på dei grøne samanhengane i natur- og kulturlandskapet.  

Planfagleg rettleiing 
Plan- og bygningsloven § 11-10 nr. 1 gjer det mogleg for kommunen å gi føresegner om at «mindre 
utbyggingstiltak ikkje krev ytterlegare plan dersom det er gitt føresegn om utbyggingsvolum og 
uteareal, og forholdet til transportnett og annet lovverk er ivaretatt.»  For å kunne gi unntak frå 
plankrav må føresegnene i kommuneplanen gjere klart kva som er mindre utbyggingstiltak, med 
føresegner om både utbyggingsvolum og uteareal.  

Framlegget til føresegner § 1.1.1 b) gjer klart at det ikkje kan søkast om meir enn 3 bueiningar, men 
det er ikkje sett krav til utbyggingsvolum for kvar eining, verken som maksimalt bruksareal eller 
maksimalt bebygd areal for kvar tomt.  Vi rår difor om at føresegnene supplerast med tydeleg 
utbyggingsvolum; til dømes nytte maksimalt BYA eller maksimalt BRA.  

Kommunens har satt dokumentasjonskrav i føresegn  §2.4.2 «Generelle føresegner for LNFR med 
spreidd bygging» knytt til frådeling eller bygging.  Vi rår at det tas inn ei føresegn om krav til 
førehandskonferanse med dei prosesskrava som ligg i pbl. §21.1 og Byggesaksforskrifta (SAK10) § 6-1 

for å sikre at tiltak vil være i tråd med alle dokumentasjonskrava.  
 
Namngjevinga av ulike område i plankartet må samsvare med teiknforklaring, føresegner og 
konsekvensutgreiing. Det er svært  vanskeleg å finne att områda omtala i konsekvensutgreiinga i 
plankartet dersom ein ikkje er godt kjend i kommunen. Vi rår at det settast tydeleg namn og 
nummer på dei ulike innspela og at ein kan finna dei igjen i plankartet. 

Avslutningsvis 
Vestfold og Telemark fylkeskommune har ut i frå regionale og nasjonale interesser ingen 
ytterlegare kommentarar til offentleg ettersyn av planforslaget. 

 

Med helsing 

Gerd-Louise Wessel     Maria Westrum Solem 
plankoordinator       sakshandsamar 

maria.westrum.solem@vtfk.no 
   

Dokumentet er elektronisk godkjent og sendes uten signatur. 

Sakshandsamar 

Gerd-Louise Wessel - koordinering/planfaglig   tlf. 924 07 389   e-post: gerdlouise.wessel@vtfk.no 

Maria Westrum Solem – planfaglig                                tlf. 971 11 508   e-post: maria.westrum.solem@vtfk.no 

Dag Steinar Ragvin – samferdsel                                      tlf. 941 69 476   e-post: dag.steinar.ragvin@vtfk.no 

Marit Synnes Lindseth – samferdsel                                tlf. 992 57 535   e-post: marit.lindseth@vtfk.no  

Siv Abrahamsen - kulturminne frå nyare tid                  tlf. 477 59 461   e-post: siv.abrahamsen@vtfk.no 

Line Grindkåsa - automatisk freda kulturminne           tlf. 409 12 386   e-post: line.grindkasa@vtfk.no 

Kristian Ingdal, idrett, friluftsliv og vilt                            tlf. 33 34 41 33   e-post: kristian.ingdal@vtfk.no 

Karl-Otto Mauland, landbruk og næringsutvikling        tlf. 333 44 237   e-post: karlotto.mauland@vtfk.no  

Magnar Simensen – næringsutvikling                             tlf: 333 44 282   e-post: magnar.simensen@vtfk.no 

Gørli Elida Bruun Andersen - vannforvaltning               tlf. 957 34 799   e-post: gorli.andersen@vtfk.no 

